
Выпуск выдання ажыццёўлены па заказу
і пры фінансавай падтрымцы
Міністэрства інфармацыі Рэспублікі Беларусь
АДАМ МІЦКЕВІЧ
I ЯГО ПАЭМА «ПАН ТАДЭВУШ*
Сёння няма такога кутка на зямлі, дзе б не ведалі і не чыталі твораў славутага сына беларускай зямлі, аднаго з найвялікшых паэтаў свету Адама Міцкевіча. Прасякнутая высокай духоўнасцю, любасцю да жыцця, да чалавека, яго паэзія пакінула глыбокі след у літаратурах многіх народаў.
Зразумець вытокі творчасці Адама Міцкевіча, яе матывы і вобразы немагчыма без ведання яго біяграфіі, асноўных вехаў жыцця.
Нарадзіўся будучы паэт 24 снежня 1798 года на хутары Завоссе Наваградскага (Навагрудскага) павета ў сям’і адваката. Маленства яго прайшло сярод палёў і лясоў Наваградчыны. Сваю вучобу ён пачаў у школе айцоў-дамініканцаў у Наваградку, куды неўзабаве пасля яго нараджэння перабралася сям’я. Пасля сканчэння школы (1815) Адам Міцкевіч паступіў у Віленскі універсітэт, на фізіка-матэматычны факультэт. Адначасова ён вывучаў там гісторыю, літаратуру і мастацтва, наведваючы лекцыі славутых прафесараў-грамадазнаўцаў.
У 1817 годзе адбылася падзея, якая перавярнула потым усё жыццё паэта,— утварэнне тайнага студэнцкага згуртавання пад знешне бяскрыўднай назвай — Таварыства філаматаў (прыхільнікаў навук). Першымі арганізатарамі яго былі Адам Міцкевіч і два яго сябры-аднакурснікі Тамаш Зан і Юзаф Яжоўскі. Неўзабаве да іх далучыліся Ян Чачот, Ануфры Петрашкевіч, Францішак Малеўскі, Міхал Рукевіч, Ігнат Дамейка і іншыя студэнты Віленскага універсітэта. Галоўнымі задачамі Таварыства, сфармуляванымі ў яго Статуце, былі: узаемадапамога ў набыцці ведаў, адукацыйнае і маральнае самаўдасканаленне, пашырэнне асветы сярод моладзі. Канчатковай жа мэтай філаматаў была падрыхтоўка да будучага змагання з царскім самадзяржаўем, за вызваленне Бацькаўшчыны ад тыраніі. Для пашырэння сваіх ідэй філаматы стварылі падначаленае ім больш шырокае аб’яднанне беларускай моладзі, якое спачатку называлася Таварыствам прамяністых, а потым — Таварыствам філарэтаў (прыхільнікаў дабрадзейнасці). Але ў самы разгар дзейнасці тайных згуртаванняў моладзі ўлады натрапілі на іх след. 

